
Ganeshvarakritam Skanda Kavacham

ಗಣೇಶ್ವರಕೃತಂ ಸ್ಕಂದಕವಚಂ

(ಶಿವರಹಸ್ಯಾಂತರ್ಗತೇ ಈಶಾಖ್ಯೇ)
ಗಣೇಶ್ವರ ಉವಾಚ .

ಕನಕಕುಂಡಲಮಂಡಲರಾಜಿತ
ಸರಸಿಜಾಮಲಸುಂದರಲೋಚನಂ .

ನಿಶಿತಶಸ್ತ್ರಶರಾಸನ ಧಾರಿಣಂ
ಶರವಣೋದ್ಭವಮೀಶಸುತಂ ನಮಃ ..೧೫೬..

ಸಿಂದೂರಾರುಣಮಿಂದುಕಾಂತಿವದನಂ ಕೇಯೂರಹಾರಾದಿಭಿ-

ರ್ದಿವ್ಯೈರಾಭರಣೈರ್ವಿಭೂಷಿತತನುಂ ಸ್ವರ್ಗಸ್ಯ ಸೌಖ್ಯಪ್ರದಂ .

ಅಂಭೋಜಾಭಯಶಕ್ತಿ ಕುಕ್ಕುಟಧರಂ ದಿವ್ಯಾಂಗರಾಗೋಜ್ಜ್ವಲಂ
ಸುಬ್ರಹ್ಮಣ್ಯಮುಪಾಸ್ಮಹೇ ಪ್ರಣಮತಾಂ ಸರ್ವಾರ್ಥಸಿದ್ಧಿಪ್ರದಂ ..೧೫೭..

- -

ಶಿಖಾಂ ರಕ್ಷೇತ್ಕುಮಾರಸ್ತು ಕಾರ್ತಿಕೇಯಃ ಶಿರೋಽತು .

ಲಲಾಟಂ ಪಾರ್ವತೀಸೂನುರ್ವಿಶಾಖೋಽವತು ಭ್ರೂಯುಗಂ ..೧೫೮..

ನೇತ್ರೇಽವ್ಯಾತ್ಕ್ರೌಂಚಭೇದೀ ಚ ನಾಸಿಕಾಂ ಶಿಖಿವಾಹನಃ .
ಕರ್ಣದ್ವಯಂ ಶಕ್ತಿಧರಃ ಕರ್ಣಮೂಲೇ ಷಡಾನನಃ ..೧೫೯..

ಗಂಡಯುಗ್ಮಂ ಮಹಾಸೇನಃ ಕಪೋಲೌ ತಾರಕಾಂತಕಃ .
ಓಷ್ಠದ್ವಯಂ ಚ ಸೇನಾನೀ ರಸನಾಂ ಶಿಖಿಕೇತನಃ ..೧೬೦..

ತಾಲುಂ ಕಲಾಧರಃ ಪಾತು ದಂಷ್ಟ್ರಾಂ ದೇವಶಿಖಾಮಣಿಃ .
ಗಾಂಗೇಯಶ್ಚುಬುಕಂ ಪಾತು ಮುಖಂ ಪಾತು ಶಿಖೋದ್ಭವಃ ..೧೬೧..

ಹನೂ ಹರಸುತಃ ಪಾತು ಪಾತು ಕಂಠಂ ಸದಾಗ್ನಿಭೂಃ .
ಗ್ರೀವಾಂ ಗೌರೀಸುತಃ ಪಾತು ಕಕ್ಷೌ ಕಾರುಣ್ಯವಾರಿಧಿಃ ..೧೬೨..

ಸ್ಕಂಧೌ ಮಮಾವತಾತ್ಸ್ಕಂದೋ ಬಾಹುಲೇಯೋ ಭುಜೌ ಮಮ .

ಬಾಹೂ ಭವೋದ್ಭವಃ ಪಾತು ಕರೌ ಷಾಣ್ಮಾತುರೋಽವತು ..೧೬೩..

ಅಂಗುಲೀ ಪಿಂಗಲಃ ಪಾತು ಹೃದಯಂ ಮಧುಮಿತ್ರಜಿತ್ .

ನಾಭಿಂ ಮಮೋದರಂ ಚೈವ ಸುಬ್ರಹ್ಮಣ್ಯಃ ಸದಾವತು ..೧೬೪..

ಮಧ್ಯಂ ಜಗದ್ವಿಭುಃ ಪಾತು ನಾಭಿಂ ದ್ವಾದಶಲೋಚನಃ .

ಕಟಿಂ ದ್ವಿಷಡ್ಭುಜಃ ಪಾತು ಗುಹ್ಯಂ ಪಾತು ಗುಹಃ ಸದಾ ..೧೬೫..

ಜಘನಂ ಜಾಹ್ನವೀಸೂನುಃ ಪೃಷ್ಠಂ ಪ್ರಮಥನಾಯಕಃ .
ಊರೂ ಪಾಯಾದುಮಾಪುತ್ರೋ ಜಾನುಯುಗ್ಮಂ ಜಗದ್ಧಿತಃ ..೧೬೬..

ಜಂಘೇ ಪಾತು ಜಗತ್ಪೂಜ್ಯಃ ಪಾತು ಗುಲ್ಫೌ ಮಹಾಬಲಃ .
ಪಾದೌ ಪಾತು ಪರಂ ಜ್ಯೋತಿಃ ಸರ್ವಾಂಗಂ ಕುಕ್ಕುಟಧ್ವಜಃ ..೧೬೭..

ಊರ್ಧ್ವಂ ಪಾತು ಮಹೋದಾರೋಽಪ್ಯಧಸ್ತಾತ್ಪಾತು ಶಾಂಕರಿಃ .
ಪಾರ್ಶ್ವಂ ನಃ ಪಾತು ಪಾಪಘ್ನಃ ಸರ್ವತಃ ಪಾತು ಶಕ್ತಿಧೃಕ್ ..೧೬೮..

ಪೂರ್ವಾಹ್ಣೇಽವ್ಯಾತ್ಪರಂ ಬ್ರಹ್ಮ ಮಧ್ಯಾಹ್ನೇಽವತು ತಾರಜಿತ್ .

ಅಪರಾಹ್ಣೇ ಗುಹಃ ಪಾತು ರಾತ್ರೌ ದೈತ್ಯಾಂತಕೋಽವತು ..೧೬೯..

ತ್ರಿಸಂಧ್ಯಂ ಚ ಸುಧೀಃ ಪಾತು ಸರ್ವದಾ ಪಾತು ಬರ್ಹಿಗಃ .
ಬಹಿಷ್ಠಂ ಷಣ್ಮುಖಃ ಪಾತು ಅಂತಃಸ್ಯಂ ಕೃತ್ತಿಕಾಸುತಃ ..೧೭೦..

ವ್ರಜಂತಂ ಸುರಸೈನ್ಯೇಶಃ ಅಟಂತಂ ಪಾಶಧೃಗ್ವಿಭುಃ .
ಶಯಾನಂ ಪಾತು ಶೂರಘ್ನೋ ಮಾರ್ಗೇ ಪಾತು ಕುಮಾರಕಃ ..೧೭೧..

ವನೇ ರಣೇ ಗಿರಿಚರಃ ಸದಾ ರಕ್ಷತು ಮಾಂ ವಟುಃ .
ಸುಬ್ರಹ್ಮಣ್ಯಸ್ಯ ಕವಚಂ ಧರ್ಮಕಾಮಾರ್ಥಮೋಕ್ಷದಂ ..೧೭೨..

ಮಂತ್ರಾಣಾಂ ಪರಮಂ ಮಂತ್ರಂ ಗುಹ್ಯಾದ್ಗುಹ್ಯತರಂ ಸದಾ .

ಪಠನ್ ಶ್ರೃಣ್ವನ್ ಸರ್ವಪಾಪೈಃ ರೋಗೈಶ್ಚಾಪಿ ವಿಮುಚ್ಯತೇ ..೧೭೩..

..ಇತಿ ಶಿವರಹಸ್ಯಾಂತರ್ಗತೇ ಗಣೇಶ್ವರಕೃತಂ ಸ್ಕಂದಕವಚಂ ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ .ಈಶಾಖ್ಯಃ ದ್ವಾದಶಮಾಂಶಃ .೩೮ .೧೫೬-೧೭೩ ..

- .. shrIshivarahasyam . IshAkhyaH dvAdashamAMshaH . 38 . 156-173 ..

Notes:

Gaṇeśvaraಗಣೇಶ್ವರ renders a SkandaKavacaStotramಸ್ಕಂದಕವಚಸ್ತೋತ್ರಂ towards the

conclusion of the discourse of The ŚivaRahasyam ಶಿವರಹಸ್ಯಂ.

